
Uttale med motsegn - Reguleringsplan for Lindås barnehage - PlanID 1263-

201803 

Vi viser til brev motteke 09.01.2019, om offentleg ettersyn av reguleringsplan for Lindås 

barnehage i Lindås kommune. Merknadsfrist er sett til 22.02.2019. 

 

Statens vegvesen skal sørge for at føringar i Nasjonal transportplan (NTP), statlege 

planretningsliner for samordna bustad-, areal- og transportplanlegging, vegnormalane og 

andre nasjonale og regionale arealpolitiske føringar vert ivaretekne i planlegginga. Til denne 

planen uttalar vi oss som statleg fagstyresmakt med sektoransvar innanfor vegtransport, 

deriblant trafikktryggleik, som forvaltar av fylkesveg på vegne av fylkeskommunen og som 

forvaltar av vegrelaterte kulturminne. 

 

 

Formål med planen 

Formålet ved planarbeidet er å regulere areal for barnehage på Lindås i Lindås kommune. 

Delar av planområdet vert opna for sambruk mellom barnehage, skule og uorganisert 

fritidsaktivitet. Planområdet omfattar og delar av Prestelva og Trondhjemske postveg. 

 

  

Statens vegvesen vurderer at våre interesser ikkje er ivaretekne i planen slik han no ligg 

føre i planframlegget. Vi krev rekkefølgjekrav om opparbeiding av kryssområdet mellom 

fv. 398 og fv. 400, slik plankartet viser. Etter vårt syn er dette naudsynt for å ivareta 

trafikktryggleiken når trafikkmengda aukar.  

 

Våre motsegn er knytt til vår rolle som statleg fagmynde med sektoransvar for 
vegtransport og trafikktryggleik. 

Vår medverknad i planprosessen 

Statens vegvesen har vore tidleg inne i planprosessen og delaktig i vurdering av vegløysingar 

undervegs. Det gjeld både utforming av kryssområdet mellom fv. 400 Veråsvegen og fv. 398 

Fjellangersvingane, oppstramming av avkøyrsler i planområdet og vurdering av avkøyrsle og 

fortau langs fv. 398 fram til barnehagen. I tillegg har vi gitt innspel til omsynssone og 

føresegn for arealet langs den Trondhjemske postveg. 

 

I denne prosessen har vi også signalisert kva rekkefølgjekrav vi vil stille. 

 

 

Dagens vegsituasjon og regulert vegløysing 

Etablering av barnehage slik det er foreslått i reguleringsplanen, vil gje vesentleg endra 

trafikkmønster i kryss mellom fv. 400 og fv. 398. I dag er årsdøgertrafikken forbi 

planområdet om lag 300 kjt/døger. Se figur under.  

 

 

 

 

 

 

 

 

 

 

 

 

 

Raud ring viser 

planområdet, blå tekst viser 

dagens trafikkmengd. 

 

I planomtalen har ein estimert ein auke på 400 kjt/døger. Etter vårt syn er dette eit 

konservativt anslag. Ein må forvente at totaltrafikk vert om lag 7-800 kjt/døger når 

barnehagen er fullt utbygd i samsvar med reguleringsplanen. 

 

Kryssområdet mellom fv. 400 og fv. 398 er i dag utflytande, utan klart definert 

køyremønster. I tillegg er inn/ut-køyring til bensinstasjonen svært open/vid. Krysset 

opplevast som rotete, og gir lite vegleiing til trafikantane. Dette er spesielt utfordrande i 

mørke. Det er også svært liten avbøying for trafikk mellom Lindås sentrum og framtidig 

barnehage, noko som kan innby til høg fart. Sjå bilete på neste side. Høg fart og uklart 

køyremønster kan gi auka risiko for alvorlege ulukker. 

 

Trafikken til og frå barnehagen vil i all hovudsak vere konsentrert til morgon og 

ettermiddag, som gjer at trafikkmengda frå fv. 398 vil variere vesentleg gjennom døgeret. 

Tilsvarande vil òg trafikkflyten i krysset endrast, og det vert trong for å tydeleggjere 

køyremønsteret.  

Statens vegvesen har bede om at krysset vert regulert om til eit T-kryss, der fv. 400 er 

hovudveg og fv. 398 er sideveg. Fv. 398 er regulert med vegstandard Sa2, jf. handbok N100, 

og avkøyrsler er stramma opp i samsvar med gjeldande krav. Det er regulert inn fortau på 

sørsida av fv. 398, frå kryss med fv. 400 til avkøyrsla til barnehagen. 

 

Det har ikkje vore mogleg å tilfredsstille krav til kurvatur i vegnormalene, men ein har kome 

fram til ein tilpassa løysing, jf. kap. 4.3 i planomtala. Etter vårt syn vil dette gi trafikktrygge 

tilhøve når trafikkmengda aukar som følgje av barnehageutbygginga. Med den regulerte 

utforminga vil fv. 400 framstå som hovudveg inn mot Lindås, medan fv. 398 vert sideveg og 

kan vikepliktregulerast. 

 

 

Kryssområdet sett frå vest. Liten avbøying for trafikk til/frå fv. 398. 

 

 

Kryssområdet sett frå nord, ved avkøyring frå fv. 57. Innkøyring til bensinstasjon til venstre i 

biletet. 

Krav om rekkefølgje – motsegn til reguleringsplanen 

I ROS-analysen, kap 4.3.6 Trafikktilhøve, har ein teke utgangspunkt i at barnehagen vil 

generere ein trafikkmengd på 2-400 kjt/døger, som er i underkant av det ein berekna i 

planomtalen. Vidare skriv ein: 

 

«I reguleringsplanen er det teken omsyn til denne trafikkauken gjennom at planen legg til 

rette for ei utbetring av krysset mellom Fjellangersvingane og Lindåsvegen, samt at fortauet 

mot Lindås sentrum vert forlenga heilt fram til barnehagen. 

Det er gjort ei vurdering av trafikktryggleik i planomtalen, og tiltaka er vurdert som 

tilstrekkjelege» 

 

Statens vegvesen er samd med konklusjonen i ROS-analysen om at tiltaka i plankartet vil 

ivareta trafikktryggleiken i tilstrekkeleg grad. Det er imidlertid ikkje sett krav om rekkefølgje 

for utbetring og trafikksikring av krysset mellom fv. 398 og fv. 400, slik plankartet viser. Vår 

erfaring er at tiltak utan rekkefølgjekrav ikkje vert bygd.  

 

Statens vegvesen meiner det er avgjerande for trafikktryggleiken i kryssområdet at dette vert 

utført før barnehagen vert teke i bruk. Vi vil difor varsle motsegn til reguleringsplanen slik 

den ligg føre, og krevjar at det vert sett rekkefølgjekrav om trafikksikring og utbetring av 

kryssområdet i samsvar med plankartet. 

 

 

Konklusjon 

Planframlegget tilfredsstillar ikkje våre interesser når det gjeld trafikktryggleik. Vi krev at det 

vert sett rekkefølgjekrav om trafikksikring av kryssområdet mellom fv. 400 og fv. 398 før 

barnehagen vert teke i bruk. Statens vegvesen fremjar difor motsegn til planen, i lys av vår 

rolle som fagmynde for trafikktryggleik og ferdsle. 

 

 

Statens vegvesen Region vest 

Med helsing 

 

 

 

Helge Eidsnes 

regionvegsjef Grethe Vikane 

 avdelingsdirektør 

 

Dokumentet er godkjent elektronisk og har difor ingen handskrivne signaturar. 

